
Šta je debata? 

Debata je oblik formalizirane rasprave u kojem sudjeluju dvije suprotstavljene ekipe, a koji 

ima za cilj razborito, logično, oštroumno i argumentovano razrješenje neke dileme. Cilj 

afirmacijske ekipe u toku debate je dokazati zadanu tezu kroz čvrste argumente, dok je cilj 

negacijske ekipe da pobijanjem afirmacijskih argumenata ospori (pobije) tezu koju 

afirmacijska ekipa pokušava dokazati.  

Opravdanost debate u nastavi 

Promjenom uobičajenog nastavnog sata iz predavačkog u interaktivni korištenjem debate 

kao nastavne metode značajno se utiče na proširivanje i povezivanje znanja iz različitih 

područja o kojim se debatira te utiče na kvalitetu radne atmosfere u razredu. Osim toga, 

debata kod učenika potiče kritičko i analitičko mišljenje kroz oblikovanje argumentovanih 

stavova kao i jačanje komunikacijskih sposobnosti govora i slušanja kroz aktivno izlaganje 

i slušanje. Osim toga, kroz pripremu za debatu, učenici djeluju kao tim, a u toku same debate 

zauzimajući se i braneći vlastite stavove te argumentovano pobijajući stavove 

suprotstavljene ekipe dobijaju iskustvo mirnog rješavanja problema argumentovanom 

raspravom umjesto sukobom što je veoma značajno za njihov razvoj u socijalnom okruženju. 

„Osim sa samim sobom, dijete potrebe zadovoljava i u socijalnom okruženju te je s toga vrlo 

bitno razvijati socijalne vještine kao što su komunikativnost, recipročnost, empatija, suradnja 

i prilagođavanje.“ (Thomas i Nisbet, 1970) 



Šta se želi postići debatom? 

Ciljeva izvođenja debate kao nastavne metode u nastavi je mnogo, a najznačajniji su: 

 Razvoj kritičkog mišljenja 

 Razvoj socijalnih i komunikacijskih vještina 

 Razvoj demokratskog ponašanja 

 Razvoj samopoštovanja 

Kritičko mišljenje mnogi stručnjaci navode kao obrazovni ideal, kao jednu od neophodnih 

sposobnosti koje se nastoje razviti kod omladine kako bi postali produktivni i odgovorni 

članovi društva. Kako to navode Paul i Edler „Kritičko mišljenje je samovođeno, 

samodisciplinirano, samokontrolirano i samokorigirajuće mišljenje koje zahtjeva stroge 

standarde promišljenih postupaka te nameće djelotvornu komunikaciju i sposobnost 

rješavanja problema te obavezu da se nadjača naš urođeni egocentrizam i sociocentrizam.“ 

Socijalne vještine se kako je poznato stiču kroz razumijevanje okoline u kojoj živimo i 

djelotvorno snalaženje u svakodnevnim životnim situacijama koje se pred nama javljaju u 

obliku izazova i zahtjeva. Kako je školska dob veoma važno razdoblje za sticanje socijalnih 

vještina upravo u ovom periodu je potrebno aktivno poticati kod učenika razvoj kritičkog 

mišljenja i međuljudskih odnosa kroz komunikaciju koja je osnovno sredstvo prenošenja i 

razmjene iskustva. Komunikacijske vještine učenika, podstiču se debatom u smislu da je 

pred njega postavljen zadatak da izloži svoje kao i stajalište ekipe kroz jasno, nedvosmisleno 

i argumentovano iznošenje činjenica i zalaganje u odbrani iznesenih stavova. 

Razvoj demokratskog ponašanja ogleda se u razvoju osobina tolerancije, neautoritarnosti i 

nekonformizma kod učenika s ciljem izgradnje jedne autonomne ličnosti koja je otporna na 

socijalne pritiske i nekritičko pokoravanje autoritetu što predstavlja značajnu prepreku u 

razvoju demokratskog društva. Debata u nastavi ima veoma veliki uticaj na razvoj 

demokratski osvještene mlade osobe s' obzirom da se u svakoj debati polazi od pretpostavke 

koju treba preispitati kroz prizmu vlastitih, ali i sukobljenih mišljenja. Za argumentovanu 

odbranu teze za koju se učenik zalaže potrebno je izgraditi sistem tvrdnji, razloga i dokaza 

koji će poduprijeti stavove za koje se zauzima, te mu omogućiti da uz podršku ekipe čiji je 

član, razumno i demokratski odbrani te stavove. 

Samopoštovanje predstavlja sliku koju imamo o sebi, a upravo ta slika koju učenik ima o 

samome sebi utiče kako na njegove osjećaje tako i na njegova postignuća. Ukoliko je 

samopoštovanje učenika veće on će biti uvjereniji u svoje sposobnosti i lakše će donositi, ali 

i stati u odbranu odluka koje bude donosio u svakodnevnom životu. Kako su ljudi visokog 

samopoštovanja dokazano uspješniji u životu, tako će i razvoj samopoštovanja kod učenika 

uticati na školski uspjeh što je jedan od ciljeva nastave. 

 

 

 



Debata u nastavi informatike 

Razmatrajući prethodno navedene prednosti debate, a u cilju razvoja navedenih vještina kao 

i što kvalitetnijeg usvajanja znanja iz nastavnog predmeta informatika koji je izuzetno bogat 

temama o kojima se može voditi ravnopravna diskusija, predstaviti ću izvođenje jednog 

nastavnog časa koristeći se ovom nastavnom metodom. 

Prije nego pređem na organizaciju strukture časa obrazložiti ću modifikaciju jednog od 

formata debate koji će biti korišten na nastavnom času, kao i pravila i tok debate. 

Modifikacija Karl Popper debate 

Karl Popper format debate je jedan od najpopularnijih oblika debate u nastavi, a ime je dobio 

po jednom od najistaknutijih filozofa XX stoljeća. Kako je za ovaj format debate predviđeno 

vrijeme trajanja 60 minuta što izlazi iz vremenskog okvira nastavnog sata to se ovaj format 

modifikuje na način da se trajanje debate uklopi u trajanje od 35 minuta pri čemu preostalih 

10 minuta nastavnog časa nastavnik koristi za uvodni dio časa i ocjenjivanje učenika uz 

obrazloženje ocjena. Nastavnik, ukoliko želi ocjenjivati debatante treba prije debate jasno 

objasniti kriterije ocjenjivanja pri čemu pobjeda u debati ne smije biti jedan od kriterija. 

Osim vremenskog ograničenja, u Karl Popper debati učestvuje ukupno 6 govornika pri čemu 

posmatrači debate nisu uključeni u raspravu, dok u modifikovanoj (DN) debati i ostali 

učenici razreda imaju mogućnost učestvovanja u otvorenoj debati postavljanjem pitanja 

članovima afirmacijske i negacijske ekipe te zajedno sa nastavnikom dijele ulogu sudije u 

debati.  

Pravila koja se tokom debate trebaju poštivati, a učenici se s' njima trebaju upoznati nekoliko 

dana prije samog nastavnog časa na kojem će učestvovati u debati su sljedeća: 

 U debati sudjeluje 6 debatanata, po 3 debatanta za ekipe afirmacije i negacije, i 

mjerač vremena 

 Učenici koji nisu članovi debatantskih ekipa bilježe pitanja koja žele postaviti 

debatantima za vrijeme otvorene rasprave i učestvuju zajedno sa nastavnikom u 

odluci o pobjedniku debate 

 Učenici koji sudjeluju u debati kao članovi jedne od ekipa trebaju unaprijed 

pripremiti stajalište svoje ekipe i predati ga nastavniku 7 dana prije debate 

 Nastavnik pregleda smislenost i primjerenost argumenata te ne interveniše na 

pripreme za debatu ukoliko to nije neophodno 

 Debatanti moraju poštovati vremenski okvir debate 

 Nakon trećeg govora člana negacijske ekipe počinje otvorena rasprava u kojoj 

učestvuju nastavnik i ostali učenici iz razreda 

 Svi učenici se jedni prema drugima trebaju odnositi sa poštovanjem vodeći računa o 

tome da je u debati zabranjeno vrijeđanje kao i iznošenje neistinitih (izmišljenih) 

dokaza te objektivno procijeniti i svoj glas dati javno boljoj ekipi 



Tok debate koji se u toku nastave treba poštivati kako bi se osiguralo da se debata završi u 

vremenskom okviru jednog nastavnog časa, a o čemu brigu vodi zajedno sa nastavnikom i 

mjerač vremena, je sljedeći: 

 Prvi govor afirmacijskog tima (3 minute) 

o Iznosi tezu i definiše ključne pojmove 

o Iznosi argumente i dokaze afirmacijske ekipe 

 Unakrsno ispitivanje (3 minute) 

o Ma koji član negacijske ekipe postavlja pitanja članu afirmacijske ekipe 

kojem želi, pri čemu članovi afirmacijske ekipe kojima je postavljeno 

pitanje moraju odgovoriti konkretno na pitanje ili se na lukav način izvući 

iz situacije 

o Debatanti koji postavljaju pitanja trebaju voditi računa da pitanja postave 

na način da člana suprotstavljene ekipe navedu da prizna neku od slabosti 

vlastitih stavova pri čemu ta pitanja mogu biti i smislu zahtijevanja 

objašnjenja određenih dijelova izlaganja člana A1 

 Prvi govor negacijskog tima (3 minute) 

o Izražava neslaganje svog tima sa postavljenom tezom te prihvata ili uvodi 

vlastite definicije ukoliko smatra da afirmacijske nisu objektivne 

o Iznosi i argumente i dokaze negacijske ekipe 

 Unakrsno ispitivanje (3 minute) 

o Ista su pravila kao i u prvom unakrsnom ispitivanju s tim da su uloge 

ispitivača i ispitivanih zamijenjene 

 Drugi govor afirmacijskog tima (3 minute) 

o Odgovara na argumente koji su u direktnom sukobu sa argumentima 

afirmacijskog tima te jača stajalište svog tima dodatno obrazlažući stavove 

svoga tima koristeći se u izlaganju rezultatima prethodnog unakrsnog 

ispitivanja 

 Drugi govor negacijskog tima (3 minuta) 

o Odgovara na argumente afirmacijskog tima u smislu jačanja stajališta 

vlastitog tima pri čemu se koristi rezultatima unakrsnog ispitivanja da 

pobije afirmacijske dokaze iznoseći dokaze koji idu u prilog negacijskim 

argumentima 

 Treći govor afirmacijskog tima (3 minute) 

o U nekoliko rečenica ističe šta je afirmacijski tim u prethodna dva govora 

uspio dokazati te šta je uspio pobiti u unakrsnom ispitivanju negacijskog 

tima te iznosi zaključak svog tima i nudi obrazloženje razloga zbog kojih 

bi afirmacijski tim trebao pobjediti u debati 

 Treći govor negacijskog tima (3 minute) 

o U nekoliko rečenica ističe šta je negaciski tim u prethodna dva govora 

uspio dokazati te šta je uspio pobiti u unakrsnom ispitivanju afirmacijskog 

tima te iznosi zaključak svog tima i nudi obrazloženje razloga zbog kojih 

bi negacijski tim trebao pobijediti u debati 



Kroz tok debate veliku ulogu ima i mjerač vremena koji govornike upozorava na to koliko 

im je vremena ostalodo kraja govora ili unakrsnog ispitivanja pri čemu ih upozorva kada 

vrijeme ispitivanja ili izlaganja dođe do posljednje minute i posljednjih 10 sekundi do kraja. 

Nakon izlaganja i unakrsnog ispitivanja u ukupnom trajanju 24 minute, a nakon posljednjeg 

govora trećeg člana negacijskog tima, počinje otvorena rasprava koja traje 10 minuta i sastoji 

se u postavljanju pitanja (koja su zabilježena u toku debate) debatantima od strane ostalih 

učenika razreda pri čemu nastavnik kao moderator rasprave sam postavlja pitanja 

debatantima ukoliko razred nije dovoljno motivisan. Nakon što mjerač vremena obavijesti o 

isteku 10 minuta otvorenog ispitivanja učenici podizanjem ruke glasaju te na taj način biraju 

pobjednika debate. (1 minuta) 

Posljednjih 5 minuta nastavnik koristi za ocjenjivanje svakog pojedinog debatanta, kao i 

nekog od učenika iz razreda ukoliko se istakao aktivnošću, uz obrazloženje ocjene te 

završava čas. 

  



PISMENA PRIPREMA NASTAVNOG ČASA 

 

Predmet: Informatika 

Školska godina: 2015/2016 

Razred i odjeljenje: I-1 (gimnazija) 

Nastavna cjelina: Primjena računara 

Nastavna jedinica: Interaktivni multimedijski obrazovni programi 

Vrsta nastavnog časa: Usvajanje novog i praktična primjena usvojenog gradiva 

Nastavne metode: Usmeno izlaganje i analiza 

Oblik rada: Grupni – demonstracija debate na dogovorenu temu 

Nastavna sredstva i pomagala: Nastavni listovi sa pripremom za debatu, štoperica 

Zadaci i ciljevi časa: 

- Obrazovni:  

Usvajanje znanja o interaktivnim medijskim obrazovnim programima kroz isticanje 

pozitivnih elemenata ali i nedostataka ovih programa 

- Funkcionalni: 

Formiranje kritičkog mišljenja i smisla za povezivanje, samostalno zaključivanje kao 

i poboljšanje sposobnosti argumentovanog izražavanja vlastitog mišljenja te 

sagledavanja teme sa različitih aspekata 

- Odgojni:  

Stvaranje ugodnog ambijenta za rad, razvoj savjesnosti i pozitivnih osobina ličnosti: 

dosljednost, tolerancija, poštovanje i uvažavanje drugačijeg 

 

STRUKTURA NASTAVNOG SATA 

 

Uvodni dio (5 minuta): 

U uvodnom dijelu časa nastavnik upisuje čas i odsutne učenike nakon čega učenike 

raspoređuje na njihova mjesta te ukratko ponavlja prethodno obrazložena pravila i tok 

debate. Raspored debatanata, mjerača vremena te ostalih učenika u odjeljenju postavlja se 

na sljedeći način: 



 

 

 

 

 

 

 

 

 

 

 

 

 

 

Glavni dio (35 minuta): 

U glavnom dijelu časa počinje debatiranje na postavljenu i prethodno, sa učenicima, 

dogovorenu hipotezu debate: 

Učenje pomoću tutorijala (programa učitelja) je učinkovitije od učenja uz pomoć 

nastavnika 

 Potrebno je naglasiti da su učenici na prethodnom času dobili uputstva koja će ih 

usmjeriti pri postavljanju stavova pri čemu im je skrenuta pažnja na sljedeće: 

- Tutorijali pružaju korisnicima detaljne instrukcije za obavljanje nekog zadatka 

- Tutorijali nude učeniku mogućnost testiranja usvojenosti znanja 

- Učenici prilikom učenja uz pomoć tutorijala nisu prostorno ni vremenski uslovljeni 

- Nastavnika u toku izlaganja možete zaustaviti i zamoliti da vam jasnije obrazloži 

neki od zadataka 

- Nastavnik prilikom testiranja znanja prati ne samo znanje nego i aktivnost te 

napredak svakog pojedinog učenika 

- Učenicima je prilikom učenja uz pomoć nastavnika pružena mogućnost interaktivnog 

učešća u nastavi 

Nastavnik prati izlaganje svakog od 6 članova afirmacijskog i negacijskog tima te vodi 

računa o tome da svaki tim dobije priliku izložiti svoje argumente i postaviti pitanja 

ŠKOLSKA TABLA 

MJERAČ 

VREMENA 

RAZRED I NASTAVNIK 



suprostavljenom timu. Na osnovu pripreme koju debatanti predaju nastavniku 7 dana prije 

debate nastavnik prati tok debate te prati da se debatanti ponašaju u skladu sa intelektualnim 

poštenjem prilikom citiranja argumenata bez izmišljanja izvora i podataka, te vodi računa o 

poštivanju pravila debate i vremenskom toku na koji po potrebi upozorava mjerača vremena. 

Nakon završenog izlaganja posljednjeg člana negacijskog tima nastavnik kontroliše i 

usmjerava tok otvorene rasprave te prati rezultate glasanja koje mjerač vremena zapisuje na 

školskoj tabli i proglašava pobjednički tim. 

Završni dio (5 minuta): 

Nastavnik govori i obrazlaže ocjene za svakog pojedinog debatanta kao i za učenike koji su 

pokazali oštroumnost, interesovanje i aktivnost tokom otvorene rasprave te skreće pažnju 

učenika na toleranciju za različita gledišta koju su debatanti pokazali u toku debate i 

vrijednosti timskog rada. 

 

 


